
MINUTI

Il-Minuti tal-Laqgħa Nru. 1 li saret fis-16 ta’ Lulju, 2003 ġew konfermati.

 THE CHAIRMAN (Onor. Charles Mangion):  Insellmilkom u niskuża ruħi talli ttardjana ftit pero` inżertat ġurnata fejn il-Ministru Gatt huwa mpenjat fit-taħdidiet tat-tarzna, l-Onor. De Marco jinstab imsiefer, l-Onor. Jose` Herrera baqa’ maqbud il-qorti filwaqt li l-Onor. Michael Farrugia, li qed jissostitwixxi lill-Onor. Joe Sammut, qiegħed involut f’kumitat ieħor tal-Kamra.

Niġu issa biex nibdew id-diskussjoni fuq l-item li għandna fuq l-aġenda li huwa l-kontinwazzjoni tar-Rapport Annwali ta’ l-Awditur Ġenerali għas-sena 2001. 

RAPPORT ANNWALI TA’ L-AWDITUR ĠENERALI GĦAS-SENA 2001 (Kont.)

  THE CHAIRMAN:  Nibda biex nistieden fuq il-Mejda magħna lill-Awditur Ġenerali.

Is-Sur Joseph G. Galea ħa postu madwar il-Mejda.

  THE CHAIRMAN:  Nistieden ukoll magħna lis-Segretarji Permanenti tad-diversi Ministeri li dwarhom se jkollna d-diskussjoni.

Is-Sur Joseph Micallef, is-Sur Charles Stafrace, is-Sur Edward d’Agostino u Dr. Philip Von Brockdorf ħadu posthom madwar il-Mejda.

  THE CHAIRMAN:  Skond ir-rapport ta’ l-Awditur, bejn is-snin 1980 u 2000 l-outstanding travel advances kienu jammontaw għal aktar minn Lm386,000.   Jiġifieri dawn huma advances li sal-lum għadhom unaccounted for.   Minħabba li l-problema kienet pjuttost kumplessa, f’April ta’ din is-sena l-Ministeru tal-Finanzi ħareġ ittra lid-dipartimenti kollha fejn qal li kwalunkwe outstanding advance qabel l-1993 kellha tkun written off. Għaldaqstant illum qegħdin nikkonsidraw x’fadal mill-1993 sal-lum, xi nġabru u xi proċeduri qed jiġu segwiti.   Għalhekk nitlob lir-rappreżentanti tal-Ministeri li għandna quddiemna sabiex jgħidulna x’ammonti fadal outstanding mill-1993 fid-dipartimenti rispettivi tagħhom, jekk itteħditx azzjoni biex jiġu rkuprati dawn l-advances u f’dak il-każ x’tip ta’ azzjoni ttieħdet, u jekk hemmx xi uffiċjali li qed jonqsu milli jagħtu r-returns jew l-informazzjoni rikjesta minnhom u jekk humiex qed jirrifjutaw jew jinjoraw ir-request li qed issirilhom mid-dipartiment.   Naħseb li nistgħu nibdew billi kull rappreżentant jagħti l-pożizzjoni tad-dipartimenti li jikkonċernawh imbagħad nimxu minn hemmhekk.

  IS-SUR JOSEPH MICALLEF (Director, Tourism and Corporate Services):  Mr Chairman, kif għedt int, ta’ qabel l-1993 kollha ġew written off skond iċ-ċirkolari li kienet ħarġet min-naħa tal-finanzi.    Mill-1993 sal-lum kulma hemm outstanding huma żewġ advances li jammontaw għal Lm449.82.  Aħna qegħdin hawnhekk biex nieħdu parir ħalli naraw kif nistgħu nirkupraw dan l-ammont.   

  THE CHAIRMAN:  Jiġifieri qed tgħid li fil-qasam tat-turiżmu, minn Lm33,101 l-ammont uncollected niżel għal Lm449.82?

  IS-SUR JOSEPH MICALLEF:  Iva, hekk hu.

  THE CHAIRMAN:  Grazzi.  Is-Sur Stafrace.  

  IS-SUR CHARLES STAFRACE (Director Corporate Services and Program Implementation fil-Ministeru ta’ l-Edukazzjoni):   Ir-rapport ta’ l-Awditur li qed nitkellmu dwaru juri li l-ministeru tagħna kellu outstanding Lm73,895 as on July 2002.   Wara li għamilna r-written off skond l-ittra tal-Finanzi u wara li għamilna exercise daqsxejn qawwi biex nippruvaw insolvu ċerti każi li kienu daqsxejn diffiċli - nies ma jirrispondux, files mitlufin eċċ - ktibna lill-NAO fis-17 ta’ Diċembru, 2002, matul ix-xhur bgħatnielu iżjed każi u sal-bieraħ stess bgħatnielu madwar 14-il każ ieħor.   Fil-fatt dawk it-Lm73,895 niżżilnihom għal Lm26,000.   

Il-każijiet li fadal issa huma prattikament insoluble għaliex hemm files li huma mitlufin u ma nistgħux insibuhom.  Uħud minn dawn il-files kienu tal-human resources u meta nbidel l-portfolio fl-1998 marru s-Social Security u l-files ma nstabux hemmhekk.  Irrid ngħid ukoll li mis-Lm26,000 hemm kważi Lm13,000 li jikkonċernaw tliet visits ta’ l-ILO li dak iż-żmien kien jagħmel mal-ministeru tagħna.     For some reason, meta fl-1998 inbidel il-portfolio ma qabdux kollox u bagħtuhom lis-Social Security biex ikompluhom huma, għalhekk baqgħu jidhru fuq il-lista tagħna.   Huwa veru li b’daqshekk kulma konna se nagħmlu huma li konna se nispustjaw il-problema, pero` meta aħna tlabna l-files lis-Social Security, dawn il-files baqgħu ma ġewx; bagħtulna files, pero` il-files rilevanti baqgħu ma bgħatuhomlniex.

  THE CHAIRMAN:  Jiġifieri jekk qed nifhmek sew, Sur Stafrace, int qed tgħid li wara li eliminajtu ta’ qabel l-1993 sibtu li kien għad baqgħalkom outstanding madwar Lm26,000.   

  IS-SUR CHARLES STAFRACE:  Le, kulma kien hemm li ġew written off kienu biss madwar Lm4,000, mill-bqija l-oħrajn kollha ġew accounted for.

  THE CHAIRMAN:  U allura baqa’ outstanding Lm26,000 li dwarhom għandkom problemi minħabba li hemm files li huma missing.  

  IS-SUR CHARLES STAFRACE:  Iva, fil-fatt għandi 21 każ li huma unsoluble ...

  THE CHAIRMAN:  Meta qed tgħid “unsoluble” jiġifieri ma tistgħux issibu id-dokumenti?

  IS-SUR CHARLES STAFRACE:   Huma insoluble għaliex la għandna file, la għandna dokumenti u hemm ċerti nies li lanqas nafu min huma għaliex jista’ jkun li lanqas huma public officers.

  THE CHAIRMAN:  Imma l-accounts department m’għandhomx xi informazzjoni kif waslu għal dan it-total?    

  IS-SUR CHARLES STAFRACE:  Jien ma stajt insib xejn, fittixt kullimkien u saħansitra mort anke t-Teżor.

  THE CHAIRMAN:  Normalment, meta jkun hemm advance ta’ dan it-tip, id-dipartiment biss ikun jaf bih jew it-Teżor ikun jaf ukoll?

  IS-SUR CHARLES STAFRACE:  Iva, it-Teżor ikun jaf bih u anke s-Central Bank, imma jien ma stajt insib xejn.

  THE CHAIRMAN:  Jiġifieri qegħdin ngħidu li dawn il-21 każ m’hemm ebda trace ta’ record dwarhom la min-naħa tagħkom, la min-naħa tat-Teżor u lanqas min-naħa tas-Central Bank?

  IS-SUR CHARLES STAFRACE:  It-Teżor ikollhom eluf minn dawn l-advances u jekk ma tagħtihomx daqsxejn reference m’humiex se jsibuhom.   Hawnhekk wieħed irid jiftakar li dak iż-żmien l-affarijiet ma kenux computerised. Irrid ngħid li mill-21 każ hemm tnejn li għadni qed niġri warajhom u forsi nsolvuhom, pero` d-19 l-oħra ma nistax insib way kif insolvihom.

  THE CHAIRMAN:  Hemm każi fejn tafu min huma l-officers li ħadu dan l-advance u huma ma jridux jikkoperaw?

  IS-SUR CHARLES STAFRACE:  Le, ma nistax ngħid li ma sibtx koperazzjoni, pero` meta mort għandhom u staqsejthom bl-umilta` kollha jekk għandhomx xi dokumenti huma, bqajt ma sibt xejn.  Kien hemm każijiet oħra li ma kenux solvuti u solvejthom billi mort għand id-delegati li kellhom xi kopji tad-dokumenti u allura stajt nibni l-każ fuqhom.   

Irrid pero` ngħid hawnhekk li mhux is-Lm26,000 kollha huma unaccounted for, fis-sena li s-safar sar, il-biljetti ta’ l-ajru tħallsu u s-subsistence allowance intnefqet.  Jiġifieri għalkemm ġew advanced Lm26,000, jekk is-safar sar, u jien m’għandi l-ebda dubju li ma sarx, għandu mnejn li at the end of the day hemm biss ammonti żgħar li huma unaccounted for.   Ovvjament jien ma nistax inkejjel l-ammont għax la ma tkunx ħdimthom ma tkunx tista’ tgħid, pero` żgur li mhux is-Lm26,000 kollha huma unaccounted for għax is-safar sar.

  ONOR. ROBERT ARRIGO: Jekk kif qed jgħid is-Sur Stafrace ħarġu l-flus u xi ħadd siefer, hemm indikazzjoni ta’ min ħa l-flus?  Tistgħu tagħtu lill-awditur a trail name  biex dan ikun jista’ jfittex bnadi oħra?  

  IS-SUR CHARLES STAFRACE:  L-Awditur jaf min huma wkoll.

 ONOR. ROBERT ARRIGO:   Per eżempju, huma l-istess uffiċjali?  Hemm xi ismijiet ta’ uffiċjali?

  IS-SUR CHARLES STAFRACE:  Jien għandi l-ismijiet ta’ l-uffiċjali.

 ONOR. ROBERT ARRIGO: U allura jkunu untraceable kullimkien?

  IS-SUR CHARLES STAFRACE:  L-ewwel pass li jsir f’każ ta’ safar huwa li timtela dik li ngħidulha l-GA27, li hija l-approval biex dak li jkun jieħu l-advance, u din tidħol fir-records.  Din il-formola tmur is-Central Bank biex min-naħa tagħhom jirilaxxaw il-flus lid-dipartiment konċernat. Issa jekk ikun intilef il-file, kulma jkollok tkun dik, pero` b’dik biss ma tagħmel xejn; fil-file ikun hemm ir-return, l-istatement li jkun għamel id-delegat, kemm nefaq, kemm ħallas lukanda, is-subsistence li jkun ħa, il-lunches li jkun hemm imħallsa u affarijiet oħra li jkun intitolat għalihom.  Jiġifieri mingħajr il-file assolutament ma tkun tista’ tasal imkien.  

  THE CHAIRMAN:  L-Onor. Caruana.

  ONOR. JUSTYNE CARUANA:  Sur Stafrace, jekk qed tgħid li dawn il-persuni huma identifikabbli, ma tistgħux intom tistaqsu lil dawn il-persuni direttament għar-rendikont ta’ x’expenses kien hemm?

  IS-SUR CHARLES STAFRACE:  Kif diġa` spjegajt liċ-Chairman, din ippruvajniha f’każi oħra u rnexxiet, imma f’ċerti każi jgħidulna li m’għandhomx kopji tad-dokumenti li jkunu ssottomettew.

  ONOR. JUSTYNE CARUANA:  Jiġifieri lanqas mill-memorja tagħhom ma kienu f’pożizzjoni li jagħtukom din l-informazzjoni? Sempliċement qalulkom li ħallew kollox l-uffiċċju?

  IS-SUR CHARLES STAFRACE:  Jien m’għandi l-ebda dubju li lil min staqsejna pprova jikkopera, pero` jekk l-individwu ma jkunx żammm kopja hu personali allura ma jkollux l-informazzjoni.

  ONOR. JUSTYNE CARUANA:   U m’hemm l-ebda obbligu li jżomm kopja?

  THE CHAIRMAN:  Biex wieħed ikun jista’ jifhem sew jekk din hijiex problema jew burokrazija xtaqt nistaqsi jekk meta dipartiment jitlob lil uffiċjal li jkun ingħata l-flus biex isiefer jagħti rendikont ta’ l-ispejjeż tiegħu, ikunx bl-iskop li jekk ikun nefaq anqas, jirrifondi l-flus u jekk ikun nefaq aktar, jeħodhom.   Jiġifieri t-teżi li s-safriet saru ma treġix, għax dawn, bħala uffiċjali huma obbligati jagħtu rendikont ta’ l-ispiża tagħhom. Meta jkun hemm każijiet bħal dawn fejn repeatedly jiġu mitluba jagħmlu statements u dawn jibqgħu jirrifjutaw jew jibqgħu jgħidu li tilfu kollox, x’azzjoni jieħu d-dipartiment?

  IS-SUR CHARLES STAFRACE:  Meta jkunu riċenti nistgħu mmorru għand l-Avukat Ġenerali u nfittxuhom jekk ikun hemm ammont sostanzjali, pero` hawnhekk jien qed nitkellem fuq l-1994, l-1995 u l-1996.   Jiġifieri l-azzjoni dak iż-żmien riedet tittieħed mhux issa.

  THE CHAIRMAN:  Naqblu, imma li qed ngħid huwa li din l-item se tibqa’ tidher minn sena għal sena u sempliċement se tkun item biex nimlew faċċata fir-rapport u nibqgħu ngħidu l-istess affarijiet.   Id-dipartiment bħala dipartiment meta għamel analisi tas-sitwazzjoni għandu xi rakkmandazzjonijiet li jista’ jibgħat lit-Teżor ħalli fl-aħħar mill-aħħar din l-item naqtgħulha rasha u se mai jekk hemm xi proċeduri ġodda li jridu jinbdew ikunu riġidi u jiġu osservati? Għax jekk fhimtek sew – u skużani jekk ma fhimtekx sew – se niġu sena oħra u se jkollna l-istess problema. 

  IS-SUR CHARLES STAFRACE:  Jien  nista’ niddikjara minn issa li s-Sur Galea se jerġa’ jsib dawn il-każijiet; forsi minflok 21 ikunu 19 jekk jirnexxieli nsolvi dawk it-tnejn li semmejt aktar kmieni. Issa jien li kont se nissuġġerixxi huwa li nagħtu ftit ċans forsi nsolvi dawk it-tnejn otherwise nieħu l-parir tas-Sur Galea dwar x’nista’ nagħmel biex jew nieħdu further action dwar l-oħrajn jew inkella jiġu written off.  

  IS-SUR JOSEPH G. GALEA (Awditur Ġenerali):  Aħna l-parir tagħna dejjem lesti biex nagħtuh, pero` din hija xi ħaġa li għandha x’taqsam ma’ policy kemm min-naħa ta’ fuq nett tal-finanzi kif ukoll min-naħa tal-permanent secretary  konċernat.   Jekk kemm-il darba wieħed jista’ jiddentifika persuna jew uffiċjali dejjem jista’ “jhedded”  li jekk dawn ma jiġux settled within a month kif jitolbu r-regolamenti ... Illum il-ġurnata qegħdin jiġu ddikjarati, pero` sfortunatament, minn eżami li qegħdin nagħmlu qed insibu li hemm ħafna li din id-dikjarazzjoni lanqas qed jagħmluha.  

Per eżempju,  kien hemm il-Ministeru tal-Foreign Affairs li kien ħariġha bħala regola li jekk uffiċjal jiġi mitlub biex imur barra minn Malta fuq missjoni u dan għandu xi kontijiet miftuħin, il-permanent secretary jirreżisti sa l-aħħar li jagħtih advance.   Din hija ħaġa amministrattiva, pero` l-aktar li hemm bżonn u li hu x-xogħol tagħna li nagħmlu huwa li naraw li r-regolamenti li hemm jiġu followed. Kieku jiġu followed ir-regolamenti u l-inizjattivi li hemm, kieku l-problema ma tqumx.   Issa hawnhekk m’aħniex qed nirriferu għall-antiki għaliex forsi fl-antik kien hemm ċirkostanzi fejn kien il-permanent secretary tal-Finanzi biss li kien jinizjalhom u kien ġara li l-persuna li kienet qed tieħu ħsieb dawn l-affarijiet mardet u sussegwentement mietet u nqalgħu dawn il-problemi kollha meta l-awditur beda jsegwi l-advances.   Jiġifieri soluzzjoni hemm jekk kemm-il darba wieħed jiffollowja dawn l-instructions.
  THE CHAIRMAN:  Sur Galea, sabiex forsi nagħmlu progress, xtaqt nistaqsi at this point x’jista’ jsir bħala l-aħħar attentat.  Jagħmel sens li dawn l-uffiċjali, anke jekk ma jiftakrux, jagħmlu xi forma ta’ dikjarazzjoni min-naħa tagħhom li tkun iffirmata minnhom?   Jien nemmen li din għandha ssir, pero` ma nafx jekk is-Sur Galea huwiex ta’ l-istess opinjoni.

  IS-SUR JOSEPH G. GALEA:     Mr Chairman, l-uffiċċju tiegħi qiegħed hemm bħala għassies li jara li jingħata rendikont xieraq tal-mod kif jiġu minfuqa flus il-poplu.  Għalija ir-writing off għandha tkun verament l-aħħar linja li wieħed jista’ jieħu għaliex b’daqshekk, dawn il-flus ikunu ndifnu u nqatgħu mill-kotba.   Issa dak huwa sta għal min jagħmel il-policy u allura jien ma nidħolx fiha.  Xogħol l-uffiċċju tiegħi huwa li jara li qabel tiġi stabbilita l-policy jkun sar dak kollu possibbli biex dak li għandu jieħu lura l-gvern, jekk hemm -  għax bħalma aċċenna s-Sur Stafrace jista’ jkun hemm każi fejn mit-Teżor ġie avvanzat Lm100 u l-individwu jkun għad baqagħlu jieħu Lm10 u lanqas ikun talabhom jew ikollu jieħu Lm2 u ma jkunx worth it li jiffolowjahom - jieħdu. Issa jekk kemm-il darba min-naħa tal-ministeri jew dipartimenti li qed isibu problema jġibu l-permess tal-Ministeru tal-Finanzi biex jagħmlu write off ta’ dawn l-unsettled advances u din tiġi approvata, jien m’iniex se niċċelinġjaha bħala policy, biss wieħed irid iżomm quddiem għajnejh li hemm flus il-poplu involved u qabel jaslu għal din ir-rakkmandazzjoni jridu jkunu jistgħu jgħidu li għamlu minn kollox biex jsolvu l-każijiet.

   ONOR. ROBERT ARRIGO:   Bil-liġi l-awditur jista’ jiċċekkja sa 10 snin?

  IS-SUR JOSEPH G. GALEA:  Jien ma nafx li l-awditur għandu limitu; l-awditur jista’ jmur lura kemm irid, pero` imbagħad hemm il-preskrizzjoni. Min-naħa ta’ auditing, sakemm dawk qegħdin jidhru fuq il-kotba li huma due aħna rridu ngħidu għaliex mhumiex miġburin.

  ONOR. ROBERT ARRIGO:  Hemm xi uffiċjali li ġieli taw flus lura mill-advances li ħadu?

  IS-SUR JOSEPH G. GALEA:  Iva.  Per esperjenza kelli okkażjoni jien stess, pero` anke mir-rapporti li nirċevu sibna li meta d-dipartimenti jifflowjawhom jiġu  bid-daqsxejn refund li kien hemm u b’hekk l-akkont li jkun hemm miftuħ jingħalaq.

  IS-SUR CHARLES STAFRACE: Irrid ngħid hawnhekk li mill-każijiet li solvejt sibt li ġieli kellna nagħtuhom lura aħna.   

  THE CHAIRMAN:  Għar-record ta’ dan il-Kumitat, id-dipartiment x’beħsiebu jirrikkmanda biex isolvi din is-sitwazzjoni? Fid-dawl ta’ dawn l-esperjenzi xejn feliċi bdew jitħaddmu proċeduri aktar stretti?

  IS-SUR CHARLES STAFRACE:  Qed jitħaddmu għax sirna ħafna iżjed konxji ta’ dawn l-affarijiet.  Per eżempju, meta timtela l-formola, qabel ħadd fil-ministeru ma kien iżomm kopja u allura jien qatt ma kont inkun naf x’hemm pending; dejjem ġejjin, ġejjin u ma jispiċċaw qatt.  Meta mort jien hemmhekk l-ewwel ħaġa li għamilt kienet li għedtilhom li rrid kopja ta’ kull advance li jiffirma l-permanent secretary biex b’ehkk inkun naf x’għandi pending. Qabel lanqas dik ma kienet teżisti.   Issa jien nista’ ngħid li għas-sena 2001 kulma fadalli huma biss sitta u fiduċjuż li nsolvuhom ukoll.

  THE CHAIRMAN:  Imma llum, hemm xi proċeduri li d-dipartiment qed jimplimenta biex din il-problema ma terġax tavverra? 

  IS-SUR CHARLES STAFRACE:  Apparti mill-instructions li kienu ħarġu in the meantime mill-finanzi, speċjalment dik li jekk fi żmien xahar l-individwu ma jkunx għadu ssottometta l-accounts ma tapprovalux safra oħra, aħna qed napplikaw ir-regoli tagħna stess li niġru warajhom u nirrapportawhom lill-permanent secretary.  Naħseb li dik qed ikollna effett, almenu r-riżultati qed  jidhru.

  THE CHAIRMAN:  Jiġifieri l-problema issa qed tonqos.

  IS-SUR CHARLES STAFRACE:  Iva, qed tonqos ħafna. 

  ONOR.  JOSEPH FALZON:  Dan il-proċess beda mill-2002?

  IS-SUR CHARLES STAFRACE:  Le, beda qabel.  Fil-fatt matul l-2001 diġa` kien hemm improvement; jiġifieri mhux għax ħareġ ir-rapport ta’ l-Awditur bdejna naħdmu.   

  ONOR. JOSEPH G. GALEA:  Li nista’ ngħid bħala xi ħaġa pożittiva hija li dawk l-outstanding advances li hemm f’paġna 110, minn 489 sal-lum niżlu għal 302 bħala konsegwenza taċ-ċirkolari tal-Ministeru tal-Finanzi.  Bħala żviluppi ġodda, fis-sens ta’ aktar compliance narawhom minn dak li hemm irrapportat f’paġna 109, jiġifieri li dawn il-każi, minn 126 niżlu għal 53.   Dan juri li l-insistenza li qiegħed jagħmel l-uffiċċju tiegħi għal sena wara l-oħra qed tagħti riżultati pożittivi.   

  THE CHAIRMAN:  Veru, imma f’paġna 111 insibu li matul l-2001 kien hemm madwar 1,600 advances u minn sample check sibtu li kien hemm madwar 66% li ma kenux qegħdin isegwu r-regoli jew ....

  IS-SUR JOSEPH G. GALEA: Imma dik hija area oħra.  Aħna konna qegħdin immorru fuq dawk l-advances li m’humiex magħluqin.  Fil-fatt f’paġna 111 hemm litanija ta’ dawn in-nuqqasijiet li meta neżaminawhom on a sample basis qed insibuhom jitfaċċaw b’mod regolari.   Per eżempju, qed ngħidu li qed ikun hemm użu ta’ flus aktar, nies intitolati għal klassi u jmorru fi klassi oħra, oħrajn li jagħmlu jumejn żejda li ma jkunux accounted for.   Aħna dejjem qed insibu u nirrapportaw dawk l-inkonsistenzi fejn ma jkunx hemm compliance u qegħdin niġbdu l-attenzjoni biex min huwa responsabbli, kemm il-permanent secretary kif ukoll il-Ministeru tal-Finanzi, jagħmlu ħilithom kollha biex dawn kemm jista’ jkun jiġu in compliance kompletament  meta qed jużaw dawn il-flus. 

  THE CHAIRMAN:  Grazzi.  Ngħaddu issa għas-Sur d’Agostino.

  IS-SUR EDWARD D’AGOSTINO (Director Finance and Administration):  Li xtaqt inżid ngħid huwa li mit-62 każ li jidhru fuq il-health u li jammontaw għal Lm33,000 illum fadal biss ħames każi li għadhom ma ngħalqux.

  THE CHAIRMAN:  Fil-fatt bdiltu l-proċeduri biex ikollkom aktar compliance min-naħa ta’ l-uffiċjali?

 IS-SUR EDWARD D’AGOSTINO:  Mhux bdilna l-proċeduri imma f’dawn l-aħħar 12-il xahar għamilna drive qawwi fuq il-każi pendenti li kellna u rnexxielna nagħlquhom.   

  ONOR. ROBERT ARRIGO:  Wara din l-istorja bdejtu xi sistemi ġodda biex ma jkunx hemm għalfejn tirrikorru biex tiċċekkjaw u tiġru wara n-nies? Per eżempju, inti tagħmel it-countersigning ta’ l-advances li jsiru?   

  IS-SUR EDWARD D’AGOSTINO:  L-advances jiġu ffirmati mid-director corporate services u l-permanent secretary, biss min-naħa tiegħi, li għamilt huwa li qabbadt assistant director jagħmel monitoring ta’ l-accounts section tiegħi u kienet id-drive li ġiet min-naħa tiegħu li rriżultat f’dawn l-affarijiet pożittivi.  

  ONOR. JUSTYNE CARUANA:  Kemm hu l-ammont ta’ dawn il-ħames każijiet?

  IS-SUR EDWARD D’AGOSTINO:  Preċiż ma nafx, imma bejn wieħed u ieħor jammontaw għal madwar Lm2,000.   

  THE CHAIRMAN:  Hawn aktar domandi għas-Sur d’Agostino?   Jekk m’hawnx aktar domandi nistieden lil Dr. Von Brockdorff sabiex jagħmel l-ispjegazzjoni tiegħu.

  DR. PHILIP VON BROCKDORFF:  L-ewwelnett irrid ngħid li jien sirt naf bil-problema fit-18 ta’ Ġunju ta’ din is-sena.  Naturalment il-ministeru tagħna qabel kien responsabbli mill-agrikoltura u kien wara l-elezzjoni li żdiedet miegħu il-parti ta’ l-ambjent.   Jien kont ħadt azzjoni immedjata, fis-sens li kont ktibt lill-environment protection department fil-MEPA fejn tlabthom lista ta’ dawk it-33 każ li hemm outstanding.    Fil-fatt minn dawn it-33 każ hemm tnejn li ġejjin mill-1998 u wieħed li ġej mill-2000, pero` l-maġġoranza ġejjin mill-1993, l-1995, l-1996 u l-1997.   F’dan ir-rigward jien tajt struzzjoni sabiex jiġi assigned uffiċjal sabiex jaħdem fuq l-aspett ta’ l-ambjent u jara r-records u l-files ħalli jekk hemm xi contingency li ma tħallsitx lura allura din titħallas.

Fir-rigward ta’ l-agrikoltura ftit li xejn għandna problemi bħal dawn għaliex is-sistema tal-Ministeru hija li għal kull duty travel jinfetaħ file u allura nistgħu nżommu track ta’ kull contingency u b’hekk jingħalaq l-account.   F’dan il-każ ma kienx hekk u ovvjament l-investigazzjoni se tkun aktar fit-tul, pero` nista’ nassigura lill-kumitat li jekk jinstab li l-contingency ma tħallsitx u ma kienx ġustifikat aħna se ninsistu li dik tiġi lura.

  THE CHAIRMAN:  L-uffiċjali tal-każijiet li għandkom pendenti huma kollha identifikati?

  DR. PHILIP VON BROCKDORFF:  Iva, fil-fatt għandi lista f’idejja li tkopri kemm nies li huma uffiċjali pubbliċi kif ukoll nies li kienu servew fil-ministeru mas-segretarjat.

  THE CHAIRMAN:  Kellkom problema bħal dik li ssemmiet mill-education, fis-sens ta’ files mitlufa?

  DR. PHILIP VON BROCKDORFF:  Hemm problema fis-sens li ma kienx hemm file separat għal kull duty travel u allura dan jikkomplika l-affarijiet, pero` qed naħdmu fuq din il-kwestjoni u se nibqa’ ninsisti biex l-investigazzjoni titlesta kemm jista’ jkun malajr.

  THE CHAIRMAN:  Hemm uffiċjali li għandhom iktar minn każ wieħed?

  DR. PHILIP VON BROCKDORFF:  Iva, hemm min għandu żewġ każijiet.

  THE CHAIRMAN:  Is-Sur Stafrace.

  IS-SUR CHARLES STAFRACE: Mhux neċessarjament ikunu defaulting officers, kultant jista’ jkun id-dipartiment li jkun in default għaliex jekk jintilef il-files għandu mnejn id-delegat ikun ta d-dokumenti kollha u qegħdin fil-file.   Biex nagħmlu din ċara u ma nitfgħux dell ikrah fuq id-delegati.

  THE CHAIRMAN:  L-Onor. Arrigo.

  ONOR. ROBERT ARRIGO: Dawn in-nies għandhom in service li jistgħu japplikaw għal xi fondi, jew kollha spiċċaw mis-servizz?

  IS-SUR CHARLES STAFRACE:  Hemm uħud minnhom li għadhom fis-servizz.

  ONOR. ROBERT ARRIGO: U jekk għadhom fis-servizz u ma nistgħux nittrejsawhom nistgħu nikkwalifikawhom li ma jistaqsux għal iżjed flus?  Qed nistaqsi dan biex ma jerġax jiġrilna l-istess ħaġa.

  IS-SUR CHARLES STAFRACE:  Il-pożizzjoni hija tali li jien ma nistax ngħid li dawn qegħdin in default; jekk dan jiġi biex jerġa’ jsiefer u nżommuh huwa jista’ jgħidilna li min-naħa tiegħu l-affarijiet għamilhom kif kellu jgħamilhom.   

  ONOR. ROBERT ARRIGO:   U jekk se jerġa’ jinsa?

  IS-SUR CHARLES STAFRACE:  Mhux neċessarjament ikun każ li nesa hu; seta’ kien it-tort tad-dipartiment.   Jien nixtieq hawnhekk ngħid li I did not live this period u allura m’għandix il-history tagħha; jista’ jkun tort tad-dipartiment u jista’ jkun tort ta’ l-individwu li qatt ma bagħat l-accounts imma jien ma nistax nikkundannah u ngħidlu li mhux se jsiefer aktar għax qatt ma bagħat l-accounts.  Fil-fatt this is a catch-22 situation.
  ONOR. ROBERT ARRIGO:   Imma la hemm involuti fondi pubbliċi l-aħjar li wieħed jaqta’ regola.

  IS-SUR JOSEPH G. GALEA:  Aħna ngħidu “guilty unless proven otherwise”.

  THE CHAIRMAN:  Aktar rimarki?  L-Onor. Justyne Caruana.

  ONOR. JUSTYNE CARUANA:  Dr. Von Brockdorff, intqal minn uffiċjali responsabbli għal dipartimenti oħra li defaulting officer li jerġa’ jkun in default għat-tieni darba se jkun prekluż milli japplika għal xi advance.  Fil-każ tal-ministeru tagħkom se tiġi adoperata din is-sistema?

  DR. PHILIP VON BROCKDORFF:  Hemm xi uffiċjali involuti li preżentement qegħdin mal-MEPA u allura ma jaqgħux direttament taħt l-awtorita` tiegħi bħala permanent secretary pero` jien informajt lid-direttur ġenerali dwar dan u issa nistennew li jieħu deċiżjoni hu.  Jidher pero` li fil-każi tagħna, in-nuqqas ġej min-naħa ta’ l-uffiċjali mhux min-naħa tad-dipartiment.   

  THE CHAIRMAN: Hemm aktar mistoqsijiet?  Ma jidhirx li hawn u għalhekk nistgħu ngħaddu għall-item li jmiss li jikkonċerna l-expenditure tal-health department.   

Fir-rapport tiegħu l-Awditur Ġenerali qanqal ċerti punti li naħseb li tajjeb wieħed jirrimarka dwarhom.   Hawnhekk qed nitkellmu fuq l-ispiża tad-dipartiment tas-saħħa li ovvjament huwa wieħed mill-iktar dipartimenti li għandu cost centres u expenditure sostanzjali.   U waħda mill-mistoqsijiet li xtaqt nagħmel hija din:   Peress li mis-sena 2001 bdiet tintuża d-DAS system, is-sistema addotata kienet dik ta’ l-accrual jew inkella baqgħet kif kienet?

  IS-SUR EDWARD D’AGOSTINO:  Le, m’għandniex accrual system.

  THE CHAIRMAN:  L-informazzjoni li għandi jien hija li hemm xi outstanding amount sostanzjali għal dak li huwa xiri ta’ mediċini. Tista’ tgħidilna kemm huwa l-outstanding amount għal supplies li saru.

   IS-SUR EDWARD D’AGOSTINO:  Mr Chairman, dan li qed tgħid int ma joħroġx mir-rapport ta’ l-Awditur li qed niddiskutu llum.   Aħna llum mhux iltqajna biex nirrispondu domandi dwar ir-rapport ta’ l-Awditur Ġenerali għas-sena 2001?

  THE CHAIRMAN:  Waħda mill-affarijiet li kont ġej għaliha hija li fir-rapport qed jingħad li hemm ineffecient filing system li allura tista’ twassal għal affarijiet oħra.  Huwa għalhekk li jien għamilt id-domanda ta’ qabel.   

  IS-SUR  EDWARD D’AGOSTINO:  Dak li semma l-Awditur dwar il-filing system jirrigwarda l-mod ta’ kif il-payment vouchers qegħdin jiġu miżmuma.   Meta l-Awditur kien jibgħat lill-uffiċjali tiegħu biex jagħmlulna verification u kienu jistaqsuna sabiex jaraw l-irċevuti ta’ l-2001 dawn sabu li kienu qegħdin filed b’mod li ma kienx faċli għalihom biex ifittxu fihom.   Li għamilna issa huwa li organizzajna l-filing system b’mod li għamilnihom f’arch lever files biex b’hekk l-istaff ta’ l-awditur ikunu jistgħu jsibuhom aktar faċli.  B’danakollu rrid ngħid li l-filing system bl-ebda mod ma wasslet għal xi double payment.

  THE CHAIRMAN:  Aktar domandi?  L-Onor. Arrigo.

  ONOR. ROBERT ARRIGO:   L-Awditur huwa sodisfatt b’din l-ispjegazzjoni?

  IS-SUR JOSEPH G. GALEA:  Effettivament dan il-punt konna għamilnih anke fir-rapport ta’ qabel.   Huwa dover ta’ kull dipartiment li jżomm ir-records, anke għalih innifsu biex jara kif qed jinqasmu l-cost centres tiegħu.  Aħna rappurtajna dan in-nuqqas darbtejn u jidher li l-ewwel darba kien hemm nuqqas ta’ riżorsi umani fl-uffiċċju ta’ l-accounting officer liema problema llum ġiet indirizzata u b’hekk ix-xogħol tagħna sar aktar faċli biex wieħed jasal għalih.

  THE CHAIRMAN:  Aktar domandi?  L-Onor. Farrugia.

  ONOR. MICHAEL FARRUGIA:  Waħda mill-affarijiet li nnutajt waqt li kont qed nara dan ir-rapport bażikament tolqot ċerti sezzjonijiet aktar minn oħrajn.   Ċerti sezzjonijiet irnexxielhom li b’xi mod jew ieħor, minkejja diversi difetti li baqgħu, jattwaw xi rakkmandazzjonijiet mir-rapporti tas-snin ta’ qabel filwaqt li f’sezzjonijiet oħrajn sfortunatament m’hemm accountability ta’ xejn.   Minn meta sar dan ir-rapport ‘il hawn, fis-St. Luke’s Hospital electrical and maintenance stores saret sistema komputerizzata li tieħu ħsieb il-mod kif qed isir l-istorage?  L-affarijiet għadhom imxerrdin bejn naħa u oħra u sar hemm accountability għal dak li jirrigwarda stocks eċċ?

  IS-SUR EDWARD D’AGOSTINO: With regards to the maintenance stores il-problema li kellna – kif kellna wkoll f’sezzjonijiet oħra – kienet dik ta’ nuqqas ta’ staff.  Nista’ ngħid li s-sistema titħaddem manwalment pero` qed jittieħdu passi sabiex indaħħlu sistemi komputerizzati għall-futur u suppost li in the coming months se ndaħħlu sistema li tikkaverja din l-eventwalita`.

  ONOR. MICHAEL FARRUGIA:  X’kien li żamm is-sistema komputerizzata milli tidħol ġewwa l-isptar San Luqa?  Fil-fatt l-ewwel parti tas-sistema komputerizzata fl-Isptar San Luqa kellha tibda fl-1999 u issa diġa` għaddew erba’ snin u ftit li xejn għadha daħlet.   Fl-ewwel perijodu taż-żmien kien hemm l-isptar Boffa li kellu jiġi komputerizzat u kellha tidħol sistema ta’ accountability, imbagħad ġie shifted ix-xogħol għall-isptar Mount Carmel u wara dan kellu jibda l-isptar San Luqa.   Naf li l-isptar San Luqa huwa aktar kumpless, fis-sens li għandek ħafna aktar units, imma li tieħu erba’ snin meta din suppost kellha tkun lesta din is-sena meta kellu jibda jsir it-trasferiment lejn l-isptar l-ġdid ġewwa tal-Qroqq ...   Suppost li dawn l-affarijiet kellhom ikunu lesti kollha biex malli jkun hemm it-trasferiment l-affarijiet ikunu in order u jkunu ppruvati biex jekk ikun hemm xi difetti wieħed ikun jista’ jiddentifikahom u jirranġahom qabel wieħed imur lejn l-isptar Mater Dei.   Kien hemm xi problemi biex wieħed ikompli jipproċedi s-sistemi ta’ komputerizzazzjoni li s’issa jidher li f’ħafna postijiet fl-isptar San Luqa ...?  Għax as you go along issib li anke fejn jirrigwarda ħlasijiet li suppost jinġabru għad hemm ċertu ammont ta’ difetti li għadhom qed jidhru.

  IS-SUR EDWARD D’AGOSTINO:  Irrid ngħid li fl-isptarijiet tagħna  għandna sistemi komputerrizzati u nikkonferma li Mount Carmel Hospital għandu sistemi komputerizzati avvanzati ħafna filwaqt li f’St. Luke’s Hospital matul dawn l-aħħar sentejn daħħalna sistema komputerizzata li ngħidulha l-PAS, il-patient administration system.

  THE CHAIRMAN:  Dr. Busuttil.

  DR. RAY BUSUTTIL (Direttur Ġenerali, Diviżjoni tas-Saħħa):    Is-sistema tas-saħħa li qed jirriferi għaliha l-Onor. Farrugia hija waħda ta’ patient administration u allura ma tinkludix fiha sistemi ta’ komputerizzazzjoni ta’ maintenance stores etc. – fil-fatt qatt ma kien envisaged li dik is-sistema tkopri dak is-settur ukoll.  Is-sistema hija mplimentata, l-unika parti li m’hijiex implimentata bħalissa hija l-order coms, jiġifieri dik il-faċilita` li minn ward tordna investigazzjonijiet fil-laboratorju b’mod komputerizzat.  Ir-raġuni għal dan hija li minħabba proċeduri ta’ tender li kien hemm problemi fihom, il-laboratory information system min-naħa l-oħra ma ġietx stallata u allura  huwa inutli timplimenta waħda jekk m’għandekx l-oħra kif tirrispondiha.   

Mil-lat ta’ komputerizzazzjoni daparti ta’ stores irrid ngħid li dawn huma ad hoc systems;  waħda minnhom ġiet implimentata l-isptar Boffa u ġiet trasportata u expanded ġo Mount Carmel - fil-fatt f’Mount Carmel hemm l-accrual system  of accounting u hemm human resource system – u issa wasalna biex indaħħlu dawn is-sistemi fl-isptar San Luqa.   Pero` wieħed hawnhekk irid jiftakar li meta qed nitkellmu fuq l-isptar Boffa qed nitkellmu fuq 60 sodda, meta qed nitkellmu fuq l-isptar Mount Carmel qed nitkellmu fuq madwar 500 sodda, filwaqt li meta qed nitkellmu fuq l-isptar San Luqa  qed nitkellmu fuq 900 sodda b’turnover ferm aktar għoli.   Allura, biex tkun tista’ tagħmel transplanting tas-sistemi li hemm Mount Carmel u teħodhom St. Luke’s trid tagħmel l-analisi tiegħek u dan jieħu ferm aktar żmien. 

  ONOR. MICHAEL FARRUGIA:  Waħda mill-problemi li kellna fl-isptar San Luqa - apparti li kif għedt qabel hemm sitwazzjoni aktar kumplessa milli attwalment kien hemm qabel - ...   Fil-fatt at the end of 1996 beginning of 1997 kien sar ix-xogħol ġewwa l-isptar Boffa, imbagħad sar ix-xogħol ġewwa l-isptar Mount Carmel.   Meta jien kont qed nitkellem fuq l-isptar San Luqa ma kontx qed nitkellem biss fuq is-sistema komputerizzata relatata ma’ pazjenti, imma kont qed nitkellem fuq sistema komputerizzata li kienet bdiet tiġi built l-ewwel l-isptar Boffa,  imbagħad l-isptar Mount Carmel, imbagħad kellha tiġi żviluppata mill-esperjenza li wieħed jiġbor fi sptar żgħar, għal sptar ikbar u għal sptar ferm ikbar u iktar kumpless biex wieħed ikun jista’ jara li jkun hemm accountability ta’ l-affarijiet kollha li jkunu għaddejjin.   

Meta kienet saret il-komputerizzazzjoni tal-medical stores, din ma kellhiex tieqaf hemmhekk; dak kien biss l-ewwel step.   It-tieni step kellu jkun is-sistema long term, jiġifieri li s-sistema diġa` komputerizzata ġol-medical stores tkompli għaddejja aktar ‘il barra biex wieħed ikollu accountability mhux biss ta’ x’inhu dieħel u x’inhu ħiereġ fil-medical stores imma li dak li ħiereġ mill-medical stores wieħed ikun jaf fejn hu sejjer.  B’hekk ikun hemm track record u accountability ta’ l-affarijiet.  U s-sistema ma kellhiex tieqaf hemmhekk biss imma kellha tmur ukoll fis-setturi l-oħrajn kollha.   

Waħda mill-problemi li hemm fl-isptar San Luqa hija l-mod ta’ kif inhu mibni u minħabba l-problemi ta’ nuqqas ta’ spazju huwa ideali li jkollok stores separati mill-main stores li hemm ‘il barra mill-isptar San Luqa.  Imma biex wieħed ikun jaf l-affarijiet fejn sejrin irid ikollu sistema ta’ accountability billi tinħoloq a continuity trail  ta’ l-affarijiet.   Jien m’iniex qed nitkellem fuq il-PAS u s-sistema li hija relatata mal-pazjenti imma qed nitkellem fuq affarijiet bħall-mediċini u l-affarijiet ta’ l-istores.   Meta inti għandek il-card system, waħda mill-affarijiet li l-esperjenza dejjem uriet kienet li toħloq problemi kbar.  Dan apparti mill-fatt li ħafna drabi tiġi njorata u accountability m’għandek assolutament xejn. 

Il-kunċett li oriġinarjament kien inbeda mill-isptar Boffa u mar għall-isptar Mount Carmel kellu jitlesta mill-isptar San Luqa qabel isir il-ġarr għall-isptar Mater Dei li suppost kellu jibda din is-sena.   Dawn kellhom ikunu s-sistemi li bihom jiġu kontrollati l-ħela u s-serq, inkunu nafu x’għandna u x’ma għandniex, meta għandna nagħmlu r-reordering,  meta m’għandniex nagħmlu reordering u l-affarijiet l-oħrajn kollha.   Issa jien qiegħed nistaqsi:  Apparti l-PAS li hija relatata mal-pazjenti u għad baqa’ ħafna żviluppi xi jsiru fiha –  j’Alla l-problemi relatati mal-pazjenti nkunu qed naqtgħuhom – bħala accountability ta’ l-affarijiet fejn qegħdin?   Meta se naslu għas-sistema li biha naraw li ma jkunx hemm ħela, tberbiq u serq u nkunu nafu l-affarijiet li għandna in stock?  

  THE CHAIRMAN:  Dr. Busuttil.

  DR. RAY BUSUTTIL: L-iżvilupp tas-sistemi ta’ l-informatika fl-isptar qegħdin isiru biċċa biċċa; daħħalna sistema komputerizzata fil-general stores li tirregola l-affarijiet li jidħlu hemmhekk, fil-medical stores kien hemm is-sistema tas-SAGE li over the past two years ippruvajna nsaħħu as an interim solution, u fil-preżent hemm tender li ġiet aġġudikata u qiegħda fil-proċess li tiġi awarded għall-information system għall-medical stores.   Hemm ukoll sistema komputerizzata fl-in-patient pharmacy li permezz tagħha nirregolaw u għandna l-accountability trail tal-mediċini li jaslu fl-in-patient pharmacy u kif dawn jiġu trasferiti fid-diversi wards. Jiġifieri llum għandna sistema komputerizzata li turi l-mediċini li daħlu fl-in-patient pharmacy u f’liema wards marru.   Naturalment, ladarba tiġi mwaqqfa s-sistema komputerizzata fil-medical stores iż-żewġ sistemi jkunu jistgħu jitkellmu flimkien.   Ladarba jkollna dawn it-tnejn stabiliti wieħed jibda jitkellem biex jgħaqqad u jagħmel sistemi fl-outpatient pharmacy u fl-ispizeriji fil-health centres.

  THE CHAIRMAN:  Dan il-proċess li qed jiġi ntrodott jelimina li ma jsirux ħlasijiet ta’ goods and services li fil-fatt ma jkunux daħlu fl-istore?     

  DR. RAY BUSUTTIL:   Jekk se nitkellmu mil-lat ta’ medical stores, nista’ ngħid li apparti milli daħħalna s-sistema komputerizzata sar business process re-engineering  u s-sistemi li hemm bżonn biex wieħed jiggarantixxi li dawn l-affarijiet kemm hu possibbli ma jsirux u jekk isiru jkun hemm it-trail li tkun tista’ tiddentifika fejn saru.  F’setturi oħra, is-sistemi għalkemm m’humiex komputerizzati, isiru b’mod manwali.   Jiġifieri fil-maġġor parti tal-każijiet, il-verifiki jsiru kif suppost, pero` naħseb li wieħed irid jaċċetta li f’dipartiment kbir bħalma hu d-dipartiment tagħna u bl-ammont ta’ transazzjonijiet li jkun hemm, xi waħdiet jaħarbu.

  THE CHAIRMAN:  Kemm baqa’ dipartimenti li m’humiex komputerizzati u qed jagħmlu kollox manwalment?

  DR. RAY BUSUTTIL:  Il-medical stores u l-general stores huma komputerizzati.   Imbagħad l-affarijiet, mill-general stores imorru fil-workshops liema workshops m’humiex komputerizzati.  Jiġifieri jekk joħorġu 10 viti li jmorru fil-workshops, jien m’għandi l-ebda mod ħlief b’sistema manwali biex nivverifika fejn ġew imwaħħla dawk l-10 viti.   Sal-lum dik hija a manual system.   Ir-rikjesta għas-sistema komputerizzata qiegħda hemm u hija parti mit-tender ta’ l-IT system ta’ l-isptar il-ġdid li fil-preżent għaddej  il-proċess biex tinħareġ it-tender.    Ma nistax hawnhekk noqgħod insemmi dipartiment, dipartiment fejn għandna sistemi komputerizzati, pero` nista’ ngħid li qed nippruvaw nikkomputerizzaw l-ewwel dawk l-areas fejn imexxu l-akbar ammont ta’ flus, fejn fosthom żgur li hemm l-area tal-mediċini.   The next item is the medical devices fejn diġa` għandna pjanijiet biex noħolqu a materials management unit fejn il-medical devices ikunu kollha kontrollati minn hemm b’sistema komputerizzata li tara kemm minnhom marru t-theatre, kemm marru l-ITU u kemm marru fid-diversi laboratorji oħra.  Jiġifieri s-sistemi qegħdin noħolquhom but it takes a bit of time biex jiġu żviluppati.

  THE CHAIRMAN:  Is-Sur D’Agostino.
  IS-SUR EDWARD D’AGOSTINO:  Forsi nista’ nżid xi ħaġa ma’ dak li qal Dr. Busuttil rigward il-general stores.  Hemmhekk aħna għandna sistema li tagħtina l-fakulta` meta rridu nitolbu lista ta’ l-items kollha li dik is-sezzjoni partikolari tkun ħadet fuq perijodu ta’ żmien, jagħtuna print out ta’ l-affarijiet li jkunu ttieħdu bil-costings tagħhom u b’hekk inkunu nistgħu nagħmlu monitoring anke ta’ kemm qed jittieħdu affarijiet ta’ l-istess natura.   Per eżempju, jekk jien irrid nara ward 10 ta’ St. Luke’s kemm ħadet toilet paper jew liquid soap għandna l-faċilita` li nitolbu u jagħtuna computerised listings bil-costings b’kollox.   B’hekk inkunu nafu x’inhu ħiereġ u fejn mar.   

  THE CHAIRMAN:  Jiġifieri effettivament l-okkorrenzi li qed isemmi l-Awditur f’dan ir-rapport, b’din is-sistema huwa impossibli li xi ħaġa ma tkunx iċċertifikata u ħarġu l-ħlasijiet kontra tagħha.   

  IS-SUR EDWARD D’AGOSTINO:  Trid tkun eċċezzjoni.

  ONOR. MICHAEL FARRUGIA:  Jidher li rigward is-sistema ta’ reconciliation bejn dak li qed jiġi ordnat u dak li jitħallas hemm numru ta’ diskrepanzi, jew għax intilfu l-karti, jew għal ħaġa u għal oħra.   

  IS-SUR EDWARD D’AGOSTINO:   Tista’ tgħidli għal-liema paġna qed tirriferi?

  ONOR. MICHAEL FARRUGIA:  Paġni 368 u 369; misallocation of expenditure.

  IS-SUR EDWARD D’AGOSTINO:  Jekk tippermettili nixtieq nispjega xi tfisser “misallocation of expenditure”.  Dan ifisser li meta jkun sar il-payment voucher għal xi ħaġa li tkun inxtrat, il-flus ikunu ttieħdu minn ċertu vot minflok minn vot ieħor.  Issa dan jista’ jiġri faċilment għaliex aħna għandna voti, bħal per eżempju, “materials and supplies” li minnu jitħallas l-ikel li nixtru għall-pazjenti, l-uniformijiet u l-istess mediċini li ssemmew u jista’ jkun li jkun inxtara air conditioner u l-uffiċjal li jkun qed jagħmel il-payment voucher, jiddebita dak l-account minflok l-account “repair and upkeep”.  

  ONOR. MICHAEL FARRUGIA:  Fil-management comments hemm li “health ministry officials were still tracing the unpresented  PVs.   La m’għandekx payment vouchers qegħdin jidhru sinjal li huma misallokati x’imkien ieħor u m’għandekx  record ta’ l-affarijiet u filing system suret in-nies. 

  DR. RAY BUSUTTIL:  Fil-fatt dak iż-żmien ma kellniex filing system.

  IS-SUR EDWARD D’AGOSTINO:  Untraced PVs  tfisser li meta l-uffiċjali ta’ l-Awditur kienu ġew għandna biex jagħmlu l-investigation, meta fittxew particular payment vouchers ma setgħux isibuhom minħabba l-mod kif kienu qed jiġu filed.  

  DR. RAY BUSUTTIL:  Issa għamilna filing system b’tali mod li l-payment vouchers jinstabu aktar malajr.

  THE CHAIRMAN:   Ma nafx jekk is-Sur Galea għandux xi kumment li jrid jagħmel min-naħa tiegħu dwar dan.

  IS-SUR JOSEPH G. GALEA:  Mr Chairman, jien il-funzjoni tiegħi għamiltha; ma jidhirlix li għandi aktar kummenti x’nagħmel.  Nista’ forsi ngħid li hawn ħafna areas li għadhom skoperti; anke fir-reply li għamlulna l-management hawnhekk ma konniex sodisfatti kompletament.   Per eżempju n-net of cabling works ta’ Lm26,000 u d-direct order ta’ photocopier ta’ Lm1,900 għadhom skoperti.  Jista’ jkun li minn dak iż-żmien ‘il hawn hemm xi spjegazzjoni li jistgħu jagħtuhielna, imma m’hijiex il-funzjoni tiegħi to prompt other questions.
  THE CHAIRMAN:  Is-Sur D’Agostino.

  IS-SUR  EDWARD D’AGOSTINO:  Rigward il-kwestjoni tas-Lm26,000 nista’ ngħid li fir-risposta tagħna lill-Awditur aħna tajna rendikont dettaljat ta’ x’kien ġara.    Din kienet sistema ta’ trunking and cable works li aħna għamilna għal dak li nsejħulu l-MRU, il-medicines regulatory unit.  Din il-unit kienet se tidħol fi premises ġodda li krejna għaliha u ridna nagħmlulhom malajr malajr sistema ta’ cabling  - għax dawn riedu jidħlu biex ikunu operational - li biha setgħu jagħmlu konnessjoni man-network tagħna fid-dipartiment biex ikunu jistgħu jużaw e-mail   facility jew affarijiet oħra.

Issa aħna, f’affarijiet ta’ cable networking dejjem inqabdu lill-MITTS u meta niddijljaw mal-MITTS aħna ma nimxux strictly ma’ dawk li jissejħu l-financial regulations għax inkunu qed niddijljaw ma’ kumpannija tal-gvern.   Aħna mal-MITTS għandna kuntratti ongoing il-ħin kollu u parti kbira ta’ l-expenditure li nagħmlu fuq IT tmur kollha għand il-MITTS.   Fil-fatt aħna nħallsu aktar minn Lm700,000  fis-sena lill-MITTS għal kuntratti varji li jkollna magħhom.  

Meta ġejna biex nagħmlu din is-sistema aħna kkuntatjajna lill-MITTS, kif nagħmlu s-soltu, u dawn ġew lura u qalulna li l-kuntrattur tagħhom ma setax jaqdina malajr daqs kemm xtaqna u allura kien hemm il-problema li l-uffiċjali ta’ l-MRU ma setgħux jidħlu fil-premises biex joperaw minn hemmhekk.   

Fil-fatt kien hemm imbagħad il-kumpannija Muscat Motors li they own the premises li qalulna li huma kellhom il-kuntrattur tagħhom u jekk il-MITTS jaċċettaw stajna nużaw il-kuntrattur tagħhom.   Fil-fatt il-MITTS aċċettaw li x-xogħol isir minn dan il-kuntrattur, dejjem taħt is-superviżjoni, il-monitoring u l-verification tan-nies tagħhom.   Jiġifieri aħna dan ix-xogħol għamilnih through MITTS u s-certification u s-supervision tan-nies tagħhom stess.  Meta x-xogħol tlesta, il-kuntrattur ta l-kont lill-Muscat Motors li kienet il-kumpannija li qabditu jagħmel ix-xogħol u dawn ovvjament għaddew il-kont lilna.  Aħna, min-naħa tagħna, wara li konna sodisfatti mix-xogħol li sar u li kollox kien sew, ħallasna lil dan il-kuntrattur, dejjem bil-barka tal-MITTS.   Jidher li l-Awditur ra irregolarita` f’dan kollu, fis-sens li qal li aħna missna ħallasna lill-kuntrattur through MITTS rather milli għaddejna l-pagament dirett lilu.  Pero` qatt ma ġew queried la l-ammonti u lanqas il-kwalita` tax-xogħol li sar.   

  THE CHAIRMAN:  Imma qatt ma kien hemm link diretta bejn id-dipartiment u l-kuntrattur?

  IS-SUR  EDWARD D’AGOSTINO:  Hu kien subcontractor u l-MITTS aċċettawh bħala subcontractor.  

  THE CHAIRMAN:  Jiġifieri ma kienx hemm kuntratt dirett bejn id-dipartiment u dan il-kuntrattur?

  IS-SUR EDWARD D’AGOSTINO:  Le, hu daħal minflok il-kuntrattur l-ieħor tal-MITTS li at the time kellu xogħol ieħor.  

  THE CHAIRMAN:  Minn din l-ispjegazzjoni jidher li l-proċeduri ma ġewx segwiti għax ir-relazzjonijiet kuntrattwali tagħkom hija bejnkom u bejn il-MITTS.   

  IS-SUR EDWARD D’AGOSTINO:   Imma dan il-kuntrattur kien aċċettat mill-MITTS.

  THE CHAIRMAN: Imma se mai, il-kuntrattur kellu relazzjoni mal-MITTS mhux magħkom.    Jien ma naħsibx li huwa ġustifikat li għax il-MITTS hija kumpannija tal-gvern, il-proċeduri ma jiġux osservati.   

  IS-SUR EDWARD D’AGOSTINO:  Fejn jidħol atteġġjament mal-MITTS aħna ma nimxux mal-wording tal-financial regulations, fis-sens li, per eżempju, filwaqt li meta qed nittrattaw ma’ ditti privati l-financial regulations jorbtuna li jekk se nagħmlu ordni ta’ xi ħaġa aktar minn Lm2,500 rridu noħorġu tender, meta qed niddijljaw mal-MITTS fejn għandna kuntratti ongoing din il-proċedura m’hemmx għalfejn nimxu magħha.

  THE CHAIRMAN:  Jiġifieri intom eżenti mill-financial regulations li timxu skond il-proċedura stabbilita?

  DR. RAY BUSUTTIL:  Jekk irridu biċċa xogħol li ssir u nitolbu lill-MITTS biex tagħmilhielna u l-MITTS jitolbuna “X” amount nistgħu naqbdu u nħallsu “X” amount lill-MITTS biex tagħmilha.   

  THE CHAIRMAN:  Allura l-irregolarita` f’dan il-każ hija li intom ħallastu direttament kuntrattur privat li mhux lill-MITTS?   Is-Sur Galea.

  IS-SUR JOSEPH G. GALEA:  In the absence of that, li kellhom jagħmlu biex ir-regolamenti li aħna l-watchdog tagħhom jiġu osservati, kien li jitolbu waiver mingħand il-Ministeru tal-Finanzi jew toħroġ tender ad hoc, MITTS u mhux MITTS.   Naħseb li f’dan il-każ il-Finanzi ma kienu se jsibu ebda diffikulta` li jagħmlu waiver.    Dak huwa l-punt li ħriġna.

  THE CHAIRMAN:  Aktar mistoqsijiet?  L-Onor.  Arrigo.

  ONOR. ROBERT ARRIGO:  L-Awditur jaqbel li ħdejn id-dħul u l-infiq tad-dipartiment kollu kemm hemm dawn m’humiex affarijiet kbar u li huwa każ ta’ misallocation mhux misappropriation?    

  IS-SUR JOSEPH G. GALEA:  Iva, dawn huma sistemi li l-barranin jgħidulhom burokratiċi pero` l-burokrazija m’hi xejn ħlief audit trail li l-flus li ġew ivvutati qed jintnefqu skond ix-xewqa tagħkom u bl-awtorita` meħtieġa.   Pero` żgur li m’għandna ebda suspett ta’ xi misappropriation.

  THE CHAIRMAN:  Is-Sur d’Agostino.

  IS-SUR EDWARD D’AGOSTINO:  Xtaqt ngħid kelma żgħira fuq il-volum ta’ ħlasijiet li għandna għax forsi tajjeb li wieħed jgħidha.   Il-budget rikorrenti tagħna għal din is-sena kien ta’ Lm67 miljun plus li kellna Lm28 miljun kapitali.  Bejn wieħed u ieħor l-accounts section tagħna, li tikkonsisti f’sitta min-nies kollox, iħallsu average ta’ Lm6 miljun kull xahar.   Jiġifieri tistgħu timmaġinaw l-ammont enormi ta’ xogħol u invoices li jgħaddu minn din is-sezzjoni.   

  THE CHAIRMAN:   Grazzi.  Nirringrazzja lil kulmin ta sehemu f’dan il-Kumitat u naġġorna l-laqgħa.

Fit-8:36p.m. il-Kumitat aġġorna.  

